
Киын уд куты
   Совето Cоюз вакытэ асьме кунмы тужгес но трос лыдӟиськисен лыдъяськылӥз. Нош туннэ книгаосын эшъясько Индиын, Таиландын, Египетын но мукет кунъёсын улӥсьёс. Кызьы адямиосты тросгес лыдӟиськытоно? Та пумысен йырзэс тӥяло книгапоттонниосын, университетъёсын но школаосын, библиотекаосын ужасьёс. шуо: одӥгез вылез но тунсыкоез амал – книгаосты электрон форматэ выжтон.Соин ик тросэз библиотекаос книгаосты, ӝажыосы люкам сяна, Интернет бамъёсы интыяло на.

    Туала нуналлэн куронъёсызъяужа Удмуртиысь Национальной библиотека но. 2008-тӥ арысен отын книгаосты электрон форматэ выжтыны кутскемын. 500-лэсь уно книгаос-газетъёс люкамын ини вотэсэ. Соос 3 ёзэтлы люкемын: ≪Удмурт шаерын шерпумиськылӥсь книгаос≫, ≪Удмурткылын печатласькись газет-журналъёс≫, ≪Удмурт книга≫.≪Удмурт шаерын шер пумиськись книгаос≫ люкетэ пыртэмынXIX даурлэн пумаз - XX даурлэнкутсконаз печатлам удмурт но ӟуч кылын книгаос. Соос пӧртэм удысъёсъя нимаз-нимаз тыремын: оскон, техника, крезьгур, история, чеберлыко литературано мукет. Шаермылэн но калыклэн историеныз тунсыкъяськисьёс татысь трос паймымонзэ шедьтыны быгатозы. Кылсярысь, тодматскыны луоз Трофим Борисовлэн 1920-тӥ арын потэм ≪Электричество кужым - гурт калыклы кузьым≫ книгаеныз, нырысетӥ удмурт ≪Часословен≫ но удмурт букварьёсын, К. Гердлэн, А. Окилэн, И.Дядюковлэн, Кедра Митрейлэн даурлэн кутсконаз поттэм ужъёсынызы. Электрон амалэ выжтон вашкала документъёслы но произведениослы кыкетӥ улон сётэ. Уго туннэ тросэз соос кие кутыны луонтэм вужмемын, нош цифровой амалэн эшшо дауръёсын утиськозы на.

    ≪Удмурт кылын печатласькись газет-журналъёс≫ люкетын лыдӟыны луэ ≪Удмурт дунне≫,≪Ӟечбур!≫ газетъёсты но ≪Вордскем кыл≫, ≪Инвожо≫, ≪Кизили≫,≪Кенеш≫ журналъёсты. Соосты шедьтыны луоз, 2006-тӥ арысен кутскыса.

     ≪Удмурт книга≫ ёз огазея тодосчиослэсь 1950-тӥ арысен удмурт фольклоръя, кылтодонъя, литературая, лулчеберетъя, историяя, археологияя но этнологияя
печатлам ужъёссэс, озьы ик удмурт но ӟуч кылын потэм чеберлыко произведениосты. Туннэ та люкетын тодматскыны луэ ини 400 пала книгаен. Троссэ соосты лыдӟиськонниын ужасьёс сканер пыр поттыса, киын тупатъязы.           Выльёссэгес книгаосты библиотекалы электрон форматэн кузьмазы пӧртэм издательствоос, кылсярысь, ≪Удмуртия≫ но ≪Инвожо≫.

   Лыдӟиськонниын ужасьёс пусъё: авторъёслэн книгазэс та ёзэтысь адӟемзы потэ ке, библиотекае мед вазиськозы, ужзы электрон ӝажые интыямын луоз.

Электрон ӝажыысь ужъёсты шедьтыны луэ нимзыя, авторзыя, потэм арзыя яке валтӥсь кылъёссыя. Книгаосты лыдӟыны луэ Интернет пыр яке быдэсак книгаез
аслыд качаса. Ужъёс интыямын ≪ворсам≫ pdf но jpg форматъёсын - озьыен, соосты лыдӟыны гинэ луоно, лушканы уз быгатэ.

   Электрон книгаосты лыдӟисьёслэн лыдзы нуналысь нуналэ будэ. Библиотекалэн www.unatlib.org.ru сайтаз пырасьёс уката но тунсыкъясько ≪Удмурткнига≫ ёзысь ≪История. Археология. Этнология≫ люкетэн. Татын интыямын М. Ивановалэн, В.

Владыкинлэн, В. Ванюшевлэн, Л.Долгановалэн, В. Шибановлэн,Г. Никитиналэн но мукет тодмоудмурт тодосчиослэн ужъёссы.
    - Удмурт кылын но удмуртъёс сярысь книгаосты электрон форматэ берыктыса, соосты лыдӟисьёспӧлы паськытгес вӧлмытынымалпаськом, - вера библиотекаысь электрон ресурсъёсъя секторлэн кивалтӥсез Анна Семёнова. - Удмурт книгаос шер но пичи тиражен печатласько,вуз карон интыосысь соосты уд пумита. Ӵем дыръя выль книгаос городысь библиотекаосы но уг вуо,ма веранэз ини гуртъёс сярысь. Книгаосты электрон амалэн Интернетэ интыяса, ми вань мылкыд карисьёслы соосын тодматскыны луонлык сётӥськомы. Оскиськомы: электрон ӝажыысьтымы асьсэлы тупась книга шедьтозы дышетӥсьёс но школьникъёс, егитъёс но арлыдоос, анай-атайёс но нылпиос.
